
হযরত আদম আলাইহিস সালাম এলেন । শুরু হলো মানবসভ্যতার , প্রবাহিত হলো মনুষ্যত্বের ধারা । কাবিল কর্তৃক হাবিলের হত্যাকাণ্ডের মাধ্যমে শুরু হয় মনুষ্যত্বের উপর অশুভতার পাঁয়তারা । অশুভ শক্তির বিরুদ্ধে শয়তানিয়্যাতের মোকাবেলায় অনেক ঘাত – প্রতিঘাত , অত্যাচার – নিপীড়ন শেষে এলো হযরত নূহ আলাইহিস সালামের সময়কার মহাপ্লাবন । অশুভ শয়তানী শক্তি হলো পরাভূত । 

নতুন করে যাত্রা হলো মনুষ্যত্বের । হযরত নূহ তাঁর হাজার বছরের প্রাণান্ত শ্রমের পর যাত্রা করলেন মহামহিমের স্নিগ্ধ সান্নিধ্যে । তাঁর পুত্র – পৌত্ররা করলেন নয়া পৃথিবীর আবাদ । মনুষ্যত্বের মশাল জ্বালিয়ে একে একে এলেন অনেকেই । হযরত ইবরাহীম আলাইহিস সালাম তুলে ধরলেন সেই মশাল । সঙ্গে ছিলেন হযরত লূত আলাইহিস সালাম । মিশর হয়ে কিনআনে এসে স্থিত হলেন হযরত ইবরাহীম আলাইহিস সালাম । 

মহা আত্মত্যাগ ও কুরবানীর পর কা’বা শরীফ পুনরুদ্ধার হলো । সাথে ছিলেন পুত্র ইসমাঈল আলাইহিস সালাম । আবাদ হলো মক্কা মুকাররমা । ক্রমে ক্রমে পরিপূর্ণতার দিকে এগিয়ে চললো মনুষ্যত্বের সেই ধারা । হযরত ইবরাহীম আলাইহিস সালামের দ্বিতীয় পুত্রসন্তান হযরত ইসহাক , তৎপুত্র ইয়াকুব আলাইহিস সালামের রক্ত বেয়ে ইউসুফ আলাইহিস সালামের মাধ্যমে মিশরে এসে স্থিত হলো বনূ ইসরাইল । 

হযরত মূসা ও হারূনের শ্রম ও সাধনায় ফিরআউনী নির্যাতন থেকে মুক্তি পেয়ে পুনঃ ফিরে এলো এরা কিনআনে । হযরত সালিহ , হযরত শুআইব , হযরত যুলকি , হযরত যাকারিয়া ও হযরত ইয়াহইয়া আলাইহিস সালামসহ জানা – অজানা অনেকেই এলেন । পরিপুষ্ট করলেন মানবসভ্যতার নববী ধারা ।

